
Sondag van Christus die Koning – Feesdiens

liturgiese voorstel

Tekste

Fokusteks: 

Johannes 18:33-37 

Ander tekste: 
2 Samuel 23:1-7; Psalm 87; 






Openbaring 1:4-8

Inleiding

Die laaste Sondag van Koninkrykstyd is die einde van die kerklike jaar en staan bekend as Sondag van Christus die Koning. Dit is ook die oorgang na Adventstyd en herinner ons daaraan dat Christus die Koning ook die Here is wat weer in heerlikheid sal kom.

Die liturgiese kleure vir hierdie Sondag is wit en goud wat ook aangevul kan word met die koningsblou/pers van Advent. Simbole van koningskap soos ’n kroon en ’n septer kan die kanselkleed of banier in die aanbiddingsruimte versier. Dit is verkieslik om hierdie simbole met ’n kruismotief te kombineer om te verseker dat die viering nie te triomfalisties verloop nie.

Indien die responsoriese gedeeltes om een of ander rede moeilik uitvoerbaar in ’n gemeente is, kan ’n tweede voorganger gebruik word om die response namens die gemeente te behartig.

Diensorde

GOD VERSAMEL ONS VOOR HOM

Aanvangslied

Lied 176 “Halleluja! U is Koning”

Aanvangswoord

Openbaring 1:5b-6

Seëngroet 

Openbaring 1:4b-5a

Loflied

Lied 201 “Lofsing die Heer, buig voor Hom neer”

Aankondiging van die Koningskap van Christus

Voorganger:
Kyk, die Koning kom. Halleluja!

Gemeente:
Laat ons neerbuig en Hom dien. Halleluja!

Voorganger:
Juig en wees bly, want Christus is jou Koning.

Gemeente:
Aan hom behoort die eer en die heerlikheid en die aanbidding.

Voorganger:
Lofwaardig is U, Here, Koning van die konings, want U het ons van sonde en die dood verlos.

Gemeente:
Deur u bloed het U mense deel gemaak van u koninkryk.

Voorganger:
Daarom het God Hom tot die hoogste eer verhef,

Gemeente:
Hom die Naam gegee wat bo elke naam is

Voorganger:
sodat in die Naam van Jesus elke knie sal buig

Gemeente:
en elke tong sal erken: Jesus Christus is Here!

Voorganger:
Kyk, die Koning kom. Halleluja!

Sang

Lied  215 “Besing die lof van Jesus saam” 

DIENS VAN DIE WOORD

Gebed 

Skriflesing 

2 Samuel 23:1-7

Skriflesing 

Psalm 87

Skriflesing 

Johannes 18:33-37

Prediking

DIENS VAN DIE TAFEL

Geloofsbelydenis

Instellingsverhaal

Nagmaalgebed

Voorganger:
Ons verheerlik U, Here God, Skepper van die hemel en die aarde.


U gee die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.


U gee die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Ons verheerlik U, nou en vir ewig!

Voorganger:
Here, ons God, dit kom U toe dat ons dank en eer aan U bring –


oral en altyd deur Jesus Christus ons Here.


Na sy opstanding uit die dood


het Hy aan sy dissipels verskyn


en is Hy terwyl hulle dit sien, in die hemel opgeneem,


om daar aan u regterhand te regeer as die Koning van die konings.


Daarom prys ons u Naam saam met die hemelwesens, 


saam met die profete en apostels,


saam met alles wat asem het.

Gemeente:
Heilig, heilig, heilig is die Here, die Almagtige.


Die hele aarde is vol van sy magtige teenwoordigheid.


Hosanna vir die Seun van Dawid!


Prys Hom wat in die Naam van die Here kom!


Hosanna in die hoogste hemel!

Voorganger:
Here God, Skepper van die hemel en die aarde,


U is heilig en u heerlikheid is sonder maat of perk.


Laat u lewegewende Gees oor hierdie maaltyd kom


sodat die brood en wyn vir ons die liggaam en bloed van Christus kan wees.


Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


’n lewende offer wat in Christus vir U aanneemlik is.


Deur Christus, saam met Christus, in 


Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.

Vredesgroet

Instellingswoorde

Uitdeling en gebruik van die brood en die wyn 

Lofprysing

Lied 227

Dankgebed en voorbidding

Offergawes

uitsending
Slotsang

Lied 223 “Aan Jesus, Koning, al die eer”

Seën

Sang

Lied 315 “Amen” (gesing deur die gemeente).

preekstudie –jOHANNES 18:33-37 (38a)

Teks

Alhoewel die teksgedeelte deel uitmaak van die baie bekende lydensnarratief van Johannes 18 tot 19, kom daar vanweë die spesifieke Sondag waarvoor dit gekies is, ’n bykomende beklemtoning, te wete die koninkryk van God. Sondag 22 November 2009 is naamlik die laaste Sondag van die liturgiese kerkjaar, en staan algemeen bekend as “Sondag van Christus die Koning”. Volgens die RCL is dit ’n Oorgangsondag na ’n nuwe Christelike jaar, oorgang na Adventstyd. Die Koningskap van Christus word nou gevier. Hierdie teksgedeelte fokus dan ook op die spesifieke gesprek tussen Jesus en Pilatus oor die aard van Jesus se koningskap/koninkryk. As deel van die gesprek neem ons Johannes 18:38a ook by, waar Pilatus die retoriese vraag vra terwyl hy wegstap van Jesus en die gesprek afsluit: “Wat is waarheid?” Dié vraag sluit die kort gesprek op ’n baie dramatiese noot af.

In al vier die evangelies is die eerste woorde van Pilatus aan Jesus: “Is jy die koning van die Jode?” Al die Sinoptiese Evangelies rapporteer egter net die kort antwoord van Jesus daarop: “Dit is soos u sê” (of “U sê dit” – OAV). Alleen by Johannes se evangelie vind ons die uitgebreide gesprek wat die onderwerp van hierdie preekstudie is. Dít is in der waarheid die eintlike verhoor voor Pilatus: Wat is die ware aard van die aantygings van die Jode teen Jesus, en wat is eintlik die ware aard van sy koningskap? Pilatus is in teenwoordigheid van die waarheid: “From this moment on, the subject is no longer whether Jesus is innocent or guilty . . . The subject of the trial is now whether or not Pilate will respond to the truth” (Brown). Pilatus moet ’n keuse maak of hy die lig of duisternis gaan aanvaar (Joh 3:19-21). Jesus getuig van die waarheid, maar Pilatus kan die waarheid nie raaksien en aanvaar nie: “He has, then, already lost his integrity, and his subsequent behaviour in sentencing an innocent man to death is explained” (Lindars).  

Brown gee in sy “Death of the Messiah”, ’n verhelderende verduideliking van die verskille tussen die evangelies: “Whereas the Jesus of Mark/Matthew is mocked on the cross, and the Jesus of Luke is forgiving, the Jesus of John is triumphant. Indeed this is the kind of death that he foresaw: the Son lifted up in return to the Father” (34). Ons vind by Johannes dus ’n eiesoortige fokus op die koningskap van Jesus. Reeds in Johannes 1:49 roep Natanael uit: “Rabbi, U is die Seun van God; U is die Koning van Israel!” In sy gesprek met Nikodemus in Johannes 3 maak Jesus die merkwaardige opmerking: “Moses het die slang in die woestyn hoog op ’n paal gesit; so moet die Seun van die mens verhoog word, sodat elkeen wat in Hom glo, die ewige lewe kan hê” (3:14-15) – met die ondertoon van ’n klaarblyklike verwysing na beide sy koningskap sowel as die kruis as sy troon/verhoging. In 6:15 moet Jesus die skare ontglip wat “Hom met geweld wil koning maak”. In dieselfde asem hoor ons die ekstase van die skare met Jesus se intog in Jerusalem wanneer Sagaria aangehaal word: “Kyk, jou Koning kom, en Hy ry op ’n donkie” (12:15). Boonop is dit net Johannes wat die verdere gesprek oor die opskrif aan die kruis, “Jesus van Nasaret, die Koning van die Jode” rapporteer, waar die priesterhoofde met Pilatus daaroor korswil en wil hê dat Pilatus moet skryf: “Hy het gesê: Ek is die Koning van die Jode.” Daarop gee Pilatus sy bekende antwoord: “Wat ek geskrywe het, het ek geskrywe” (vgl 19:19-22). Let ook op die ondertone van Jesus se koningskap in die spot van soldate met die doringkroon op sy kop: “Ons groet u, Koning van die Jode!” (19:3).

Mens kan met veiligheid die afleiding maak dat, vir Pilatus, die kwessie rondom Jesus se koningskap wesenlik gegaan het oor die “aard” van sy koningskap, en veral die vraag of Jesus aanspraak gemaak het op een of ander (opponerende) politieke koningskap. Daarby is dit bes moontlik ook dié leuen in die Jode se aanklag wat hulle teen Jesus inbring, naamlik om Hom so aan Pilatus voor te stel, as iemand wat vir die Romeinse owerheid ’n wesenlike bedreiging inhou (vgl 19:12). Hiéroor is Pilatus dus besorg: Hoekom dring die Joodse leiers so daarop aan dat Jesus doodgemaak moet word? Wat het Jesus dan aan hulle gedoen? Is sy misdryf alleen teen Joodse tradisies, of het Hy ook oortree teen die Romeinse wet? Die Romeinse owerheid se felle teenkanting en spoedige onderdrukking van opstand teen die gesag van die owerheid is welbekend. Klaarblyklik is dit vir Pilatus die crux van die saak. Terselfdertyd val dit dadelik op dat Pilatus en Jesus van twee heeltemal verskillende sienings van koningskap praat; soos twee onversoenbare paradigmas wat bots.

In sy bespreking van Johannes 18:28-19:16a verwys Nel na Brown se opsomming dat Jesus se verhoor een van die voertuie van die Johannese teologie is. Dié gedeelte is die hart van die lydensvertelling (Schnackenburg), met Jesus se koningskap die teologiese motief wat oorheers. Sy verhoor voor Annas die hoëpriester het ’n belangrike funksie. Uiteindelik sou Jesus deur die hoëpriesters (Annas en Kajafas) na die dood gestuur word. Die hoëpriester sou uiteindelik die Lam van God “offer”. Die motief van die lydende kneg van die Here word met die koningskap gekombineer (Brown).  

Konteks

Met die oog op prediking sal predikers rekening moet hou met die literêre konteks van ons teks vir dié Sondag,  én ook die konteks van die kerklike jaar. Die interaksie van die twee kontekste is juis belangrik, aangesien die literêre konteks van Jesus se lydensnarratief in die kerklike seisoen van Koninkrykstyd en op Sondag van Christus die Koning gelees word. So word lyding (kruis) en koningskap (kroon/troon) met mekaar verbind om ’n unieke betekenis te vestig.

Senn skryf dat die Fees van Christus die Koning in 1925 deur Pous Pius XI ingestel is om die destruktiewe kragte van die moderne wêreld teen te staan, deur die koningskap (heerskappy) van Christus te verkondig. Dit is na die laaste Sondag van die kerkjaar geskuif om Christus te vier as “the goal of human history, the focal point of the desires of history and civilization, the center of humankind, the joy of all hearts, and the fulfilment of all aspirations”. Die vraag op dié Sondag is: Wie sal regeer? (heers). Senn sê ons teks (saam met die ander RCL-tekste vir die dag: 2 Sam 23:1-7; Dan 7:9-10, 
13-14; Op 1:4b-8) rig ons gedagtes op God se “gentle conquest through his Christ of all that stands against his reign of peace”. Volgens hom projekteer die tekste ’n visie van ’n menslike koninkryk wat alle “beastly ones” oortref. Die tekste wys op ’n betroubare getuie wat oor die waarheid getuig “before the political powerful, and proclaim a violated one who shall come again to be vindicated.”

Wegener beskryf die laaste Sondag in die kerkjaar as finis en noem die rol van Pous Pius XI in die instelling daarvan met die 1 600 ste herdenking van die Konsilie van Nicea. Dié dag is eers na die Tweede Vatikaanse Konsilie van 1969 ekumenies gevier en in die “lectionary” opgeneem. Vir Wegener is dié dag in ’n sekere sin verouderd. “To picture Christ in royal terms may have made sense when royalty was a reality. But in our democratic, postmodern age, such imagery seems quaint at best, anachrionistic at worst.” Die beeld van Christus as Koning is nietemin Bybels, alhoewel op ietwat verdraaide wyse, aangesien Christus se koninklike mag nie die dominerende “mag oor ander” is nie, maar die “compelling power of someone whose integrity in weakness lures us into following him”. Christus se “compelling power” gaan oor in “power with others”, wat op sy beurt ’n bewys is van “empowering for them”.

Rev Sheldon Sorge beskryf ook dié feesdag op die kalender van die kerkjaar as nuutste datum op die liturgiese kalender. Dit het eers in 1991 sy plek in “The Presbyterian Hymnal” in die VSA gevind, maar is gou in gemeentes van die Presbiteriaanse Kerk gevier. Op die laaste Sondag van die kerkjaar gee die Fees van Christus die Koning, uitdrukking daaraan “that the final reality to which the gospel gives witness is that Jesus Christ shall reign forever”. Die RCL-tekste op dié Sondag van die kerkjaar bied beide ’n “compelling affirmation” en ’n “sober caution”. In die eerste plek bevestig die tekste dat Jesus Christus die antieke hoop, van God se volk vir ’n koning wat hulle na vrede sal lei en regverdig sal regeer, oorvloedig kom vervul het. Hierdie Koning is gelyktydig die regverdigmaker van die wêreld se ongeregtigheid én hersteller van die breuk tussen die mensdom en hulle Skepper.

Te midde van die bevestiging van dié Koning, rig die RCL-tekste ook ’n waarskuwing tot soberheid. “This King is unlike any other. His kingship is disclosed through his suffering and death, rather than through his resurrection victory. It is on the cross that he is publicly identified as ‘King of the Jews,’ and it is precisely here that the wrongdoer crucified with him recognizes him as King.” Jesus is dié Koning wat lydendes en oortreders verwelkom. Die Koning in wie hulle skuiling kan vind en uiteindelik vrede. Die waarskuwing is dat hier geen ruimte vir triomfalisme is nie. “If we wish to be part of his reign, we must resist all efforts to wield influence and build wealth, which is the ordinary way of kings.”

Nel bespreek die literêre konteks van ons teks aan die hand van die vraag: Wat is uniek aan die vertelling van Johannes? Sy vertelling van Jesus se laaste ure voor die kruisiging moet verstaan word teen die agtergrond van sy opvatting van Jesus (Schnackenburg). Hy word voorgestel as die een wat gedurig in volle beheer van die situasie is (Barret). Niemand kan sy lewe van Hom wegneem nie. Hy lê dit self af. Hy ken die een wat Hom sou verraai (6:70). Hy bring selfs die daad van verraad in beweging (13:27). Omdat Hy in beheer is, word telkens benadruk dat Jesus se woorde in vervulling gegaan het (18:9,32). Jesus se onvoorwaardelike verbintenis aan God se wil laat Hom telkens die inisiatief neem. Jesus word voorgestel as die een wat net een begeerte het: om God se wil tot die einde toe deur te voer. Daarom gee Hy Homself aan die soldate oor. Die ontbreking van die Getsemané verhaal waar Jesus worstel met die wil van God, is insiggewend (Barrett). Jesus worstel nie, maar gee sy lewe vrywillig oor. Hy dra sy eie kruis (19:17). Hy gee om vir sy ma terwyl hy aan die kruis hang (19:25-27). Voor die soldate sy bene kan breek, gee Hy sy eie lewe oor aan God (19:20-33). Met sy dood het sy lewe nie tot ’n einde gekom nie. Sy dood is eerder die vervulling van sy taak. Daarom is sy dood nie ’n ongeluk of die sameloop van omstandighede nie. Dit is wat Jesus wil doen. Die ander opvatting van Jesus wat in die lydensverhaal duidelik na vore kom is Jesus se koningskap. Dit staan in verband met sy verhoging (3:14; 8:28; 13:32). Dat Jesus “verhoog” sal word, het ’n dubbele betekenis (Green). Enersyds gaan dit oor Jesus as die verhoogde van God en sy verheerliking as koning. Andersyds gaan dit oor hoe die Jode Jesus sou doodmaak (12:32-33): “For the Fourth Evangelist, the life of the Son of God is best understood as a journey: He comes from his pre-existent state in heaven, dwells among women and men, then returns to heaven. He who descended from glory must ascend to glory” (e.g., 3:13, 31; 6:38; 8:23; 13:1–3) (Green). Schnackenburg sê dat die lydensvertelling teologies gesproke niks anders is nie “than the carrying through of the idea of the ‘lifting up’ or exaltation of Jesus” (3:14; 8:28; 13:32f).  
Volgens Nel is Johannes se uiteindelike doel met die lydensvertelling nie om op Jesus se degradering te fokus nie, maar om uit te kom by Jesus se verheerliking. Jesus oorkom die skandelike dood van die kruis deur “verhoog” te word. Wat in hierdie lydensverhaal as spot en ironie bedoel is – dat Jesus die koning van die Jode is – word as die bittere waarheid bevestig. Die hoëpriester het Jesus na die offerplek, die kruis, laat gaan. Pilatus wil die hoëpriester terugkry, maar bevestig daardeur aan die wêreld wie Jesus is: die Koning! Samevattend:  Johannes gaan baie meer terughoudend om met die beelde van smart en Godverlatenheid as die ander evangeliste (Track). Die paradoksale karakter van sy lyding word konstant uitgelig (Track). Hy is die uitgelewerde maar ook die handelende. Hy wat koning is, sterf nakend. Sy troon is sy kruis. Om in hierdie omstandighede van oorwinning en vervulling te praat, is nie iets wat die blote oog raaksien nie.  

Nel gee ’n netjiese opsomming van Johannes se nadruk op die verwerping van Jesus as Seun van God. Dit is volgens hom die ongeloof bo alle ongeloof. Die verskillende figure in die lydensvertelling sinspeel gedurig hierop. In die Johannesevangelie word telkens benadruk dat die Jode Jesus verwerp het. Daar was egter ook Jode wat Jesus aanvaar het (Nikodemus). Net so is daar ’n Samaritaanse vrou (Joh 4) wat ten spyte van die ontsnappingspogings uiteindelik tot geloof kom. Pilatus is die ander kant van die munt. Daar is al gepoog om Jesus se verhoor as ’n simboliese konflik tussen sekulêre en godsdienstige sfere te sien. Dit funksioneer egter nie as ’n dominante motief in hierdie gedeelte nie (Brown). Hy is nie ’n verteenwoordiger van die staat nie, maar van iemand wat deur die waarheid van Jesus gekonfronteer word en nie ’n keuse kan maak nie. Sy neutraliteit lei tot ’n tragedie (Brown). Sy pogings om die Jode tot ander insigte te bring is niks anders nie as ’n poging om nie ’n keuse te maak nie. Toe hy nie daarin slaag om hulle tot ander insigte te bring nie, gee hy stelselmatig toe aan die wêreld wat die lig van God uitdoof. Pilatus laat die rewolusionêre vry, maar laat toe dat die waarheid doodgemaak word – al was hy neutraal. Sy neutraliteit is juis sy tragiese keuse. Baie sien in Pilatus die spieël van hulle eie tragiese geskiedenis van besluiteloosheid. Morris sê treffend: “Jesus’ words might be lost on Pilate, but John hope and believes that many of his readers will take them to heart, and come to know him who is not only a witness to the truth but the truth in person – the truth that makes men and women free.”
Preekvoorstel

Die prediker van dié gedeelte sal hom of haar baie deeglik moet vergewis wat die eintlike en wesenlike aard van Jesus se koningskap behels. Eerstens sê Jesus dat sy koninkryk “nie van hierdie wêreld (is) nie” (18:36). Dit is ’n baie radikale antwoord! Wat is die implikasie van hierdie antwoord, spesifiek in Johannese terme? Jesus voeg in dieselfde asem by dat as sy koninkryk van hierdie wêreld was, sou sy onderdane geveg het vir Hom om sy uitlewering te keer. Hy praat nooit elders van sy “onderdane” nie; eintlik het Hy geen onderdane nie . . . Sy koninkryk kan dus nie in wêreldse terme gemeet word nie. Vergelyk ook sy antwoord aan Pilatus in 19:11: “U sou geen gesag oor My gehad het as dit nie van Bo aan u gegee was nie.” Eintlik is dit nie Jesus wat voor Pilatus verskyn nie, maar die omgekeerde; Pilatus staan onder kruisverhoor voor Jesus! Terselfdertyd beteken Jesus se antwoord nié dat sy koninkryk nie aktief in die wêreld is nie, of dat dit niks te doen het met die wêreld nie! Hy verkondig juis die koninkryk van God om te oordeel én te red.

In 18:37 sê Jesus baie betekenisvol dat Hy juis na die wêreld toe gekom het om oor die waarheid getuienis af te lê, en Hy koppel dié waarheid aan sy koningskap – en wat is hierdie waarheid? Dit is die waarheid van die evangelie, die goeie nuus van die sending van die Seun van God om vir die sonde en sondaars van hierdie wêreld sy lewe af te lê, om hulle te bevry, om hulle die ware geheim van die lewe te laat ontdek, om hulle te lei vanuit die duisternis na die Lig. Dáárin lê die geheim van die koninkryk van God opgesluit. Hy is inderdaad die Messias wat sou kom, maar nie om die Jode se politieke ideale en verskuilde politieke agendas te vervul en te verwesenlik nie. Hy ís die Koning wat sou kom, maar nie dit waarvan hulle Hom nou beskuldig nie. “He came among men to bear witness to the truth of God’s saving sovereignity, and to reveal it in word and deed” (Brown).

Pilatus se reaksie is die siniese, skouerophalende reaksie van ’n hele kultuur wat al so baie gelees en gehoor het van denkers en digters – “wat is waarheid?” Die skeptisisme van sy wêreld ontlaai in sy retoriese vraag – “been there, seen that, got the T-shirt”. Hy is deel van ’n samelewing wat met glanslose oë kyk, ’n ryk wat twyfel aan sy roeping, ’n samelewing wat aan sigself wanhoop. Pilatus vra ’n vraag waarop geen antwoord verwag word nie, en eintlik geen antwoord meer wil hoor nie. Maar Pilatus help ons ook: hoe reageer óns op die koninkryk van God, hoe hoor ons die waarheid van die evangelie? Kan dit nog in ons wêreld deurdring, in ’n wêreld deurdronge van skeptisisme?

Uiteindelik moet ons terugkeer na die plasing van die gekose teks midde in die lydensnarratief van Johannes, want dít is juis die geheim: Die kruisiging is Jesus se verhoging, hiérvoor het Hy gekom, daarin is Hy Koning, in sy reddende, verlossende werk wat aan die kruis volbring is. Aan die kruis, met die doringkroon van die soldate op sy kop en Pilatus se opskrif boaan die kruis sodat die hele wêreld kan sien, hang inderdaad God se Seun, die Koning deur die Vader gekroon. Ontsluit hierdie geheim en jy sal die evangelie verkondig! Beasley-Murray sê: “The whole Gospel is concerned with the kingship of God in Jesus . . . his kingship is the sovereign action of the Son through whom God performs his saving works and speaks his saving words” (kopie op CD).

